
d Ballade von Kaiseraugst 
Text und Musik: Aernschd Born 

1975 
 
1. Am 24. Novämber 1957 ischs in dr Schwyz 
Zun eren Abschtimmig koo 
S het e Mehrheit vo de mündige Männer 
Beschlosse, dr Bund sölli Gsetz erloo 
Über das, was passiert mit Atomenergie 
Syne Kraflwörgg und syne Gfohre 
Me gseht, dr Schtaat het gsorgt für uns 
Und das scho vor 18 Johre 
 
2. Druf het dr Bund e Kommission ernennt 
Mit gscheyte Lüt 
Wo me zum Deil hüt no kennt 
Dr Herr Bonvin zum Byschpil 
Isch Ingenieur gsii 
Bir Elektrowatt-lnduschtrie 
 
3. Am 23. Dezämber 1959 hets 
En Entscheid gä beträffend das Gsetz 
D Paragraphevorschleg vo dr Kommission 
Sin so irrsinnig toll gsi und jetz 
Het dr National- und dr Schtänderot 
Euphorisch derfür könne schtimme: 
Jetz kunnt 
Die zweit Induschtrielli Revolution! 
Die anderi bruche mer nümme. 
 
4. Und sythör hün mir in dr Schwyz 
En Atomgsetz 
Wo jedem d Bewilligung schänggt 
Wo Platz het und Schtütz het 
Für AKW z baue 
Und gniegend an d Sicherheit dänggt 
 
5. Falls es trotzdäm irgendwenn 
E Kataschtrophe setti gä 
Het d Versicherig dä Fall 
Uf kei Fall welle übernäh 
Si zahle nit meh als nur vierzig Millione 
Dr Schade hän die, wo do wohne 
 
6. Vier Johr schpöter kauft d Motor Columbus 
In Kaiseraugscht Land und het en ldee 
Do käm en Atomkratwärgg ane 
Mit Flusswasserkiehlig 
Und schpöter no meh 
Und wenn d Gegner behaupte 
S gäb Kiehldürm 
Denn sey das perfydischti Demagogie 
So Dürm wäre technisch 
Und wirtschaftlich dumm 
Zum Kiehle, do gäbs jo dr Rhy 
 

7. Und obwohl me verzellt het 
Es seygi nit gföhrlig 
Und Kaiseraugscht gseit het 
Guet, bauet dört uss 
Verbietet dr Bund son e Flusswasserkiehlig 
Dr Rhy halti das nümmen us 
 
8. S goht gor nit lang 
Und do het d Motor Columbus 
Scho wider e sonen Idee 
Es käme jetz eifach 
Zwei Kiehldürm dört ane 
Die däte dr Umwält nit weh 
Und wo d Lüt vo dr Umgäbig 
Sich gwehrt hän und gseit hän 
Jetz hämmer denn nodisno gnue 
Hets gheisse, ihr hän jo erloubt 
Dass mir baue dert usse 
Und jetzen isch Rueh 
 
9. Me het alles probiert 
Het Beschwärdebrief gschriibe 
Ob Gmeind, ob Verein oder einzelni Lüt 
Au Kantön hän sich gwändet 
An Bundesrot, ans Bundesgricht 
Aber gnutzt hets nüt 
 
10. Unterdesse het dr Bundesrot 
Dr Mage gha z sage 
Är wurd in däre Sach für uns 
D Verantwortig drage 
S isch unsere liebe Herr Bonvin gsii 
Dozmol Chef vo dr Gsamtenergie 
 
gesprochen: 

Momänt - also zerscht isch er Ingenieur gsii by dr 
Elektrowatt und denn isch är Bundesrat worde  und 
het d Verantwortig gnoo für alli Atomkraftwärgg, au 
für Kaiseraugscht. Hejo - denn d Elektrowalt isch zu 
5% bedeiligt, das heisst ihre ghört non en anderi 
Buude, und die het au 5%, und e dritti, wo ihne ghört, 
au. Und weisch, wäm d Elektrowatt ghört? Dr 
Schwyzerische Kreditaschtalt. Und wär sitzt denn dört 
im Verwaltigsrot? Dr Herr Celio. Und dä hoggt doch 
im Verwaltigsrot vo dr Alusuisse, wo 10% het in 
Kaiseraugscht. Und d Alusuisse macht Aluminium 
und für Aluminium z mache bruuchts no meh als ... no 
meh als ... no meh? Aber dasch doch kuum möglig? 
Über 10% vo däm Schtrom, wo mir bruuchen im 
Land? Kei Wunder wän die en Atomkraftwärgg. Und 
d Motor Columbus bauts. Hejo, denn au die hän in 
Kaiseraugscht 5%. 

gesprochen: 

Dr Verwaltigsrotspresidänt vo dr Firma Kaiseraugscht 
AG isch dr Herr Kohn. 
Dr Verwaltigsrotsdelegierti by dr Motor Columbus 
isch dr Herr Kohn. 
Und dr Herr Generaldiräggder vom lnduschtriekoloss 
Alusuisse isch dr Herr Kohn. 
Und wär isch Presidänt vom Verwaltigsrot vo dr 
Aare-Tessin Elektrowärgg AG, wo 10% het in 
Kaiseraugscht und zur Helfii dr Motor Columbus 
ghört? Dr Herr Kohn. 
Und in dr Schwyzerische Gsamtenergiekonzeptions-
kommission, wo dr Bundesrot ernennt het, wär isch 
dert dr Presidänt? Wäreliwäreliwäreliwär? 
 
11. Dr Herr Kohn 
Wo in däm Gremium plane wird 
Wievyl Schtrom as es bruucht 
In de nöggschte Johrzähnt ungefähr 
Und me seit is 
Es bruuchi jedes Johr meh Schtrom 
Für dass es no Liecht het im Huus 
Und will mer jedes Johr 
5% meh wän vergeude 
(Das wämmer doch, oder?) 
lschs nötig 
Dass Atomkraftwärgg entschtöhn 
Denn ohni die 
Wird uns immer wider ybläut 
Hämmer nur no Kerzeliecht im Huus 
 
12. Mir hän no kei Atomkraftwärgg 
Und hän doch Liechi dehei 
Jä, wenns schpöter emol Kerze bruucht 
Wo ane goht dr Schtrom? 
Wär macht is Angscht 
Für dass er sälber nümme Schiss muess ha? 
Ächt dä, won is dr Schtrom verkauft 
Wo mir ihm zahle? 
Mir hän dr Atomschtrom, die dr Gwünn 
 

gesprochen: 

Und d Motor Columbus ghört dr Alusuisse und die 
hän vier Vewaltigsröt by dr Brown Boveri Companie. 
Und säli hälfe mit bym Bau vom AKW und hän au ei 
Verwaltigsrot in Kaiseraugscht. Und dr Chef dert isch 
dr Herr Kohn. Und ei Verwaltigsrot vom KKW in 
Kaiseraugscht, dä finde mir im Schwyzerische 
Banggverein. Und den hets wider vier Verwaltigsröt, 
wo hoggen in dr Brown Boveri Companie, und die 
hän einen in de Centralschwyzerische Kraftwärgg und 
die sin dr Eleggtrowatt. 
 
Dr Herr Bonvin isch jetze Verwaltigsrot dert, wie sich 
das für Altbundesröt ghört 
 
13. S isch klar, dass d Mafia im Merz 75 
In Kaiseraugscht het afo baue 
Si hän agnoo, mir wurde so blind 
Wie si sunsch sin für uns 
De Behörde vertraue 
Und die hän verzellt 
Do dra gäbs nüt meh z rüttle 
Mir dörfe die Gsetz nit verletze 
Doch e paar hän sich gseit 
Das lön mir is nit gfalle 
Sin am 1. April go bsetze 
 
14. Si sin vor d Laschtwäge ghoggt 
Und hän zältlet dert uss 
S het zwor Pflutter gha, Rägen und Schnee 
Doch Buure hän Holz brocht 
Und jede Dag Milch 
Und ko bsetze sin immer meh 
 
15. Es sin Hunderti ko, s het e Dorf gä dert uss 
In dr ganze Region hän is Lüt unterschtützt 
Und jetz mien d Behörde verhandle mit uns 
Me gseht, was mer gmacht hän, het gnützt 
Bis jetz 
Drum, wemmer en anderi Meinig hän 
Als die, won is öbbis befähle wän 
Und wemmer öbbis erreiche wän 
Schaffe mer eins, zwei, vyli Kaiseraugscht 

 

 

 

Die Informations-Ballade von Aernschd Born über die Verhinderung des 

AKW Kaiseraugst durch eine 11-wöchige Besetzung des Baugeländes im Jahre 1975 

https://www.youtube-nocookie.com/embed/94tizD4tX5A 

